
Lwendo lwa 
Mhlekazi lu 
takadzaho



Nga khalaṅwaha yo khetheaho ya u beba, phingwini ya tsadzi ya vhulenda i no
pfi Nenekazi yo vha i na mushumo wa ndeme. Yo vha i tshi khou fanela u
ṱutshela mukalaha wayo, Mhlekazi, na haya havho havhuḓi ḓoroboni ya
       phingwini i no pfi Boulders Beach.
      Yo vha i tshi fanela u ya u wana khovhe
          i ḓifhelelaho i tshi itela ṅwana wayo
                  musi a tshi thothonya.

Dzina ḽa Nenekazi ḽi amba u ri ‘musadzi’ nga Tshithoza, Mhlekazi zwi amba uri
‘munna’. Khonani dzadzo dza phingwini dzo dzi rina aya madzina nge dza vha
dzi tshi dzi ṱhonifha.
Naho phingwini dzoṱhe dzo vha dzi tshi nga dzo ambara sutu, Nenekazi na
Mhlekazi dzo vha dzi tshi fariwa sa vhathu vho ambaraho sutu dza bindu.



Hafha ḓoroboni ya phingwini i re na dakalo, Mhlekazi i sala murahu ngauri
vhokhotsi vha na mushumo wa ndeme wa u alamela makumba u swikela
vhomme vha tshi vhuya.

Mhlekazi, nga u ḓihudza na nga u vha na ndavha, yo vha yo lugela u
ita vhuḓifhinduleli hayo ha u vha khotsi.



Ḽiṅwe ḓuvha hu tshi khou rothola, Mhlekazi yo vha i nṱha ha thavha, i tshi khou
thusa muṅwe khotsi we a vha a si na vhulondo na kumba ḽayo. Musi dzi tshi khou
shuma, ho vha ho ḓala miswaswo.

Nga khathihi, kumuya ku sa dini kwa kwama kumba ḽa Mhlekazi, ḽa thoma
u kunguluwa. Nga khathihi, Mhlekazi ya gidimedza kumba ḽayo.



Mhlekazi yo gidima nga luvhilo lwayo
lwoṱhe, phapha dzayo dzi tshi khou
shumesa, fhedzi sekwa ḽi sa pfi ḽa
tsela fhasi.

Dzi khotsi dza ṱavha mukosi, dzi tshi ri dzi shushedze fobvu uri ḽi ṱutshele kule
na gumba, fhedzi sekwa ḽa doba kumba, ḽa ḽi fara ḽa khwaṱhisa ḽa ṱuwa naḽo.



Kha yenei ḓorobo ya Phingwini, phingwini i no pfi Gqwirha, ye ya vha i na vivho
kha Mhlekazi, ya vhona tshikhala tsha u ita uri dziṅwe khotsi dza phingwini dzi
si tsha ṱhonifha Mhlekazi. “Mhlekazi o xedza kumba ḽawe ngauri ha na
vhuḓifhinduleli.” Gqwirha i vhudza phingwini dzoṱhe. Dziṅwe phingwini dza i
fulufhela dza si tsha ṱhonifha ‘Munna’.

Na iḽa khotsi ye Mhlekazi ya vha ia tshi khou i thusa ya i shandukela, ya si
tsha i vhidza uri Mhlekazi, ya vho i vhidza nga dzina ḽayo ḽa kale, Litha.



Nga mbilu yo kwashekanaho, nahone i tshi khou pfa yo ṱutshelwa nga dziṅwe
phingwini, Mhlekazi yo dzhia tsheo ya u fara lwendo lwa u ya u ṱoḓana na
kumba ḽayo.

Nga tshetsho tshifhinga, nga thungo iṅwe ya lwanzhe, sekwa ḽa wisa kumba
ngauri ḽo vha ḽo hulesa. Kumba ḽa wela tsini na tshikepe tsha u vharei vha
khovhe, ḽa wela zwavhuḓi kha mambule tsini na tshikepe. Tsho mangadzaho
ndi uri a ḽo ngo kwashea. Muṅwe murei wa khovhe o vhona kumba ḽi tshi wa a
ḽi dzhiya a ṱuwa naḽo hayani a ḽi ṱhogomela.



Mhlekazi ya ambara muṅadzi wa vhathu we ya u wana tsini na lwanzhe kalekale, yo
ḓi dzumba nga u rali, ya tshimbila i tshi ya ḓoroboni ya tsini, i no pfi Simon`s Town.
Yo vha yo ḓi vhudza uri u ya ḓoroboni heyi ya vhathu zwi ḓo i thusa u wana kumba
ḽayo. Musi i nḓilani, yo itela uri i songo thulwa nga goloi na mabisi na thekhisi, na
nga vhathu vha no dzula vha tshi vhonala vho dzhaya. Ho vha hu na vhathu
vhavhuḓi vhe vha i lumelisa, vha tshi khou ri ndi muthu mupfufhi, nga u vhona
muṅadzi na phapha dzayo dzi no nga sutu.

Ha vha vhathu vha ri, “Molo, Mhlekazi,” zwine zwa amba uri “Ndaa,
muṱhomphei.” Vho vha vha sa ḓivhi uri dzina ḽayo ndi Mhlekazi, fhedzi
vho zwi vhona uri yo fanelwa nga ṱhompho.



Musi Mhlekazi i tshi khou tshimbila tshiṱaraṱani, ya ṱangana na muṅwe
munna a no pfi Mawethu, muṅadzi wayo wa mbo wa, ya vhonala uri ndi
phingwini.

“Ni Phingwini?!” hu amba uḽa munna.
“Phingwini! Heiḽa ye nda vha ndi tshi

khou ṱoḓana nayo!” Zwi tshi thoma, Mhlekazi yo
ha yo mangala uri muṅadzi wayo wo wa, fhedzi ya

pfa hu na vhuṱumani ho khwaṱhaho na
munna uyo.

Ya zwipfa uri hoyu munna ndi ene a no ḓo i
thusa u wana kumba ḽayo. Na ngoho zwo

ralo! Ngauri Mawethu ndi uḽa murei wa 
khovhe we a ṱuwa na kumba hayani 

uri a ḽi ṱhogomele.



Mawethu a ramba Mhlekazi muḓini wawe. Musi o no swika, vha ya lufherani lwa
Mawethu lwo khetheaho hune a shuma kha zwishumiswa zwawe zwa u rea khovhe,
henefho kumba ḽa Mhlekazi ḽa vha ḽo dzula ḽo tsireledzea. Mawethu o vha o ḽi
ṱhogomela zwavhuḓi vhukuma. Mhlekazi ya kuvhatedza Mawethu i tshi khou lila
nga dakalo.

Mawethu a mbo dzhia tshinepe kha ḓafula a tshi ṋea Mhlekazi. Ho vha hu
tshinepe tsha Mawethu, mufumakadzi na vhana vhawe vhavhili. “Ndi khou
vha sumbedza hezwi,” Mawethu u ralo “uri ni zwi ḓivhe uri na nṋe ndi
khotsi, ndi a ḓivha vhuṱhogwa ha gumba ḽavho, muṱhomphei.”



Mhlekazi ya livhuwa Mawethu zwi tshi bva vhudzivhani ha mbilu yayo, fhedzi yo
vha yo dzhahela u humela ḓoroboni ya phingwini hu sa athu u vhuya phingwini
dza vhomme. Mawethu a zwi pfesea a ri u ḓo i fhelekedza nga goloi. Zwo vha zwi
tshi ḓo i swikisa u ṱavhanya u fhira u tshimbila. Vha reila u bva Simon`s Town,
vha ṋamela bada khulwane, vha reila u swika Boulders Beach, zwe zwa mangadza
vhokhotsi vhaṅwe.

Mhlekazi ya ḓivhadza Mawethu, murei wa khovhe wa vhulenda, vhokhotsi vha
vhanda zwanḓa vho takala. Na Gqwirha ya vivho, yo mangala vhuhali ha
Mhlekazi na uri yo fhaṱa vhukonani na muthu. Musi Mhlekazi i tshi bvisa
kumba, vhokhotsi vha huwelela. “Mhlekazi! Mhlekazi! Mhlekazi!” Gqwirha a
huwelela u fhira vhoṱhe.



Mhlekazi ya vhudza Nenekazi nga he kumba ḽa vhudzulwa nga muya, ḽa kunguluwa ḽi
tshi tsa na tshikwara, na zwe ḽa tswiwa nga sekwa ḽi sa pfi. Ya mu vhudza nga he ya
dzhia tsheo ya u ya u ṱoḓakumba ḓoroboni ya vhathu na nga u ṱangana na Mawethu,
we a vha a tshi khou ṱhogomela kumba. Ya i vhudza na nga nḓila ye dziṅwe
phingwini dza i shandukela nga murahu ha u xelelwe nga kumba. Fhedzi ya dovha
ya i vhudza na uri yo dovha hafhu ya wana ṱhonifho ya phingwini nge ya sumbedza
vhuhali nga u ya u ṱoḓa kumbana u vhuya naḽo.

Nenekazi ya ṅweṅwela ya ri, “ndi ḓi hudza nga vhuhali haṋu.” Ya dovha ya livhuwa
Mawethu, ya ri o vha a tshi zwi ḓivha uri hu na vhathu vha vhulenda vha dovha
vha vha na thuso.



Musi vha tshi khou amba, kumba ḽa Mhlekazi ḽa thothonya, ha bva ṅwana
wa phingwini. A rinwa dzina a pfi Mawethu ho vhoniwa nḓila ye Mawethu
a thusa ngayo. Nga khathihi, makumba oṱhe a thothonya! Phingwini dzoṱhe dza takala dza

rina vhana vhadzo upfi Mawethu. Hezwi zwo vha zwi songo lavhelelwa, fhedzi
zwo vha zwavhuḓi.



Magumo


